
Letamo la Dihlabeng le tumme ka ditlhapi 
tse monate. Letamo lena le ratwa haholo ke 
batjhehi ba ditlhapi. Letamo la Dihlabeng le 
tumme hape le ka ditlhatlhametsi. Tlhara ke 
moshemane wa mane Tlhabane. O masene 
hape o rata ho tseba tsohle.  

Tlhara le batswadi ba hae ba ne ba dula 
haufi  le letamo lena la Dihlabeng. Boholo 
ba baahi ba mona ba phela ka ho tjheha 
ditlhapi. Ba bang ba di rekisa ha ba bang 
ba tjhehela ho ja ka malapeng. Tlala e ne e 
swabile motseng ona wa Tlhabane. 

Tlhara le yena o rata ho ba motjhehi wa 
ditlhapi. O hlola a kopa ntatae ka mehla hore 
a mo rekele dilope. Le ha ntatae a ne a le 
kojwana di mahetleng, o ne a dumela. Ntatae 
o ne a dumela ho di reka. Ka mehla o ne a 
hloleha mme a behe letsatsi le leng hape.

Mohla ntatae a mo reketseng dilope, o ile a 
thaba haholo. Bothata ke hore o ne a le boi 
ho ya a le mong letamong. Tlhara a ya ho 
motswalle wa hae, Lehlokwa. Lehlokwa a 
hana ho ya le yena. A ya ho Ntaote. Ntaote a 
re yena ha a batle ho bona  ditlhatlhametsi.

Ebe jwale o tla etsa jwang? O batla ho tjheha 
ditlhapi a thuse ntatae. Ntatae o rekisa 
ditlhapi mmarakeng. Sena o se batla ka 
pelo le moya. Tlhara a iteta sefuba a ya a le 
mong letamong. A lahlela dilope tsa hae ka 
letamong. Ha a nahana hore jwale o tjhehile 
tlhapi, a bona tlhatlhametsi e sesetsa haufi  le 
yena.

A hopola taba tsa Ntaote. Kgele! A phutha 
dilope tsa hae, a baleha. A kgutlela hae a 
sa tjheha letho. Ntatae a botsa hobaneng 
a sa tla le tlhapi letsatsing la hae la pele. 
Tlhara a swaba ho bolela hore o balehile 
tlhatlhametsi. A re ha ho tlhapi e tlileng haufi  
le dilope tsa hae.

Letsatsing le latelang Thlara a tsoha ka 
matjeke hape. A tsohella metswalle ya hae 
ho ba qeka ho ya le yena letamong. Bona 
ba nna ba hana hape. Ba re ha ba batle ho 
atamela letamong. Ba baleha ditlhatlhametsi.  

Tlhara o qakehile, o maqakabetsing. Naa 
o tla felehetswa ke mang? A le mong teng 
ho hang! Feela pelo e batla ho yo tjheha 
ditlhapi. O ipona e le mohwebi e moholo wa 
ditlhapi motseng ona.

Letsatsi le latelang a ya ho ntate Mahloko. A 
kopa ntate Mahloko ho ya le yena letamong. 
Ntate Mahloko a hloka bothata, a dumela. 
Tlhara a ikutlwa a thabile mme a ikemisetsa 
ho tjheha ditlhapi tse ngata. 

Ntate Mahloko o ne a tseba letamo lena 
la Dihlabeng ka ntle le ka hare. A re ba ye 
lehlakoreng le se nang ditlhatlhametsi. Ntate 
Mahloko ke motjhehi wa kgale wa ditlhapi. 
Tlhara a kokobela pelo ke mohato ona.

Ba akgela dilope tsa bona ba shebella. 
Selope sa Tlhara ke seo se bonala se 
tsitsinyeha. Hona ho bolela hore tlhapi e se e 
le teng.  

Ntate Mahloko a re Tlhara a phakise a hule, 
tlhapi e lomme. Tlhara a hula, a hula, a ba a 
ema ka maoto. Ho ile ha hlahella tlhapi e ntle 
e kgahlisang. Ntate Mahloko a nka tlhapi eo 
senepe. A ba a e kala, mme a re e kgolohadi.

Selope sa Ntate Mahloko le sona ke seo 
se tsitsinyeha. A potlaka ho se hulela ka 
ntle. Yena a hula, hwa hlahella letshwala. O 
thabile haholo hobane o rata mofuta ona wa 
ditlhapi haholo.

Le letshwala leo le lona a le nka senepe. 
Letsatsing leo ba ya hae e mong le e mong 
a nkile tlhapi ya hae. Tlhara a kena hae ka 
mohobelo. Sefahleho sa hae se hlakile. A 
bososela ntho e sa feleng.

Matsatsi a phomolo ya ntate Mahloko ha a 
fela, Tlhara a hlora haholo. A hlomoha ha a 
hopola bohlokwa ba ntate Mahloko ho yena. 
Jwale Tlhara o se a ya letamong a le mong.

Ka mehla ha a ile letamong, o kgutla a 
hlehleane ke ditlhapi. Lehlokwa le Ntaote ba 
rata ho mo kopa ditlhapi. Yena o a hana o re 
ba itlheke. O ba hopotsa hore ba ile ba hana 
ho ya le yena letamong. 

Mekgwa e metle ke mamello, tlhompho le 
lerato ho batjhehi ba bang. Tlhara o qala 
sehlopha se matla sa batjhehi ba ditlhapi. 
Ditho tsa pele ke Ntaote le Lehlokwa le 
Ntatae. Ha a qhelele ntate Mahloko ka thoko.

Maoba mona Tlhara o tswa hlotha sekola 
ho mmampodi ya tummeng tikolohong eo. 
Maobane e ne e le tlhodisano ya selemo 
letamong la Dihlabeng. Ho ne ho kopane 
batjhehi ba hole le haufi .

E ne e se motho, e le boiyane letamong la 
Dihlabeng. Sehlopha sa Tlhara sa hapa 
kgau e akgang dikete tse hlano tsa diranta. 
Ntate Mahloko e ne e le e mong wa ditho  tsa 
sehlopha sa Tlhara. Kajeno ba keteka tlholo 
ya bona ka thabo habo Tlhara. 


